BYBELSTUDIE:HANDELINGE

Dissipels maak Dissipels Week  4
4. Hand.5:1-42 ALLES IS TOE NIE NET MAANSKYN EN ROSE NIE !!!!! 
4.1 Inleidend

Die jong gemeente in Jerusalem het geweldige eenheid en groei getoon. Aanvanklik het hulle ongekende “sukses”beleef,maar gou is hulle geloof ernstig getoets. Nie net het Ananias en sy vrou Saffira dood neergeslaan a.g.v. ‘n leuen nie,maar daar het ‘n al feller aanslag vanaf die kant van die Joodse Raad gekom.

Dit wil my voorkom asof die verhaal van Ananias en sy vrou die eerste voorbeeld was van

die duiwel se voortdurende pogings om die eenheid en suksesvolle groei van die kerk te kelder.
Die duiwel is ‘n werklikheid en  hy is uiters gewetenloos.

Snaaks genoeg hy het ook ‘n gebrek aan kreatiwiteit!!! Oor die jare heen gebruik hy dieselfde strategie,taktiek en wapens. Natuurlik is dit tot ons voordeel. Zung Zu,’n Chinese veggeneraal het tereg gesê:”Know yourself,know your enemy.”

Deur die duiwel se manier van aanval teen die vroeë christene en die kerk te bestudeer, kan ons baie leer. Niemand het ‘n verskoning om te sê,ons ken nie sy strategie,taktiek en die wapens wat hy gebruik nie.
Lukas beskryf dan ook vir ons hoe satan se pogings in die wiele gery is.

Eerstens is Ananias en Saffira se skynheiligheid met die dood beloon.

Tweedens, toe die Joodse Raad die apostels wou doodmaak,het Gamaliël se tydige optrede hulle lewens gered. 

Derdens,en ons kom volgende week daarby uit,toe die gekla van die weduwees dreig om die apostels se fokus te verskuif, is die versorgingsaspek gedelegeer na iemand anders. 
Ons lees in(Hand.5:1_8:3)dat die kerk met sowel interne probleme as probleme van buite te kampe gehad het. Enersyds was daar oneerlikheid(5:1-11)en administratiewe probleme(6:1-7)binne die kerk,en andersyds weer vervolging van buite. Die kerkleiers het die interne probleme met insig en sensitiwiteit aangepak en probeer oplos,maar hulle kon nie veel doen aan die probleme van buite nie. En dan was daar natuurlik sie aanslag van satan op die kerk. Al het Christus vir die duiwel aan die kruis oorwin,het hy nogsteeds hard probeer om die gelowiges te laat struikel,en hy doen dit vandag nog (Ef.6:12;1Pet.5:8)  Hulle het egter deurgaans gefokus op die verspreiding van die evangelie.
Dit is vas en seker dat die satan finaal verslaan sal word,maar dit sal eers finaal gebeur wanneer Christus terugkeer om die wêreld te oordeel (Open.20:10)

4.2 Skynheiligheid is die duiwel se oorkussing. (Hand.5:1- 11)
Waar daar enigsins die moontlikheid van geestelike groei bestaan,waar daar lewe en groei is,daar kom interfeer die duiwel. Die oomblik toe die Heilige Gees uitgestort word(Hand.3),begin satan met ‘n vurige teenaanval. Terwyl dit waar is dat sy eerste en mees gewilde taktiek sekerlik die vervolging van die kerk is,is sy tweede gewildste taktiek die van morele verval en om kompromië met die wêreld aan te gaan. Hierdie taktiek maak vir my sin,aangesien Christus juis verhoog word deur die integriteit van Sy kerk. 

Deur Ananias en Saffira probeer satan die kerk se integriteit afbreek. 

Dit is ‘n moelike verhaal,dié van genoemde egpaar. Iemand het geskryf dat hierdie episode nie regtig plaasgevind het nie,maar dat Lukas dit as ‘n tipe gelykenis aan ons voorhou om sodoende ‘n belangrike morele les vir ons te leer. Ons moet erken dat die res van die Nuwe Testament nie eintlik sulke drastiese of onmiddelike straf op sonde ken of beskryf nie.
Die Nuwe Testament praat van ‘n vergewende God,van Hom wat eerder ‘n tweede myl agter Sy wegloopkinders aanloop en wat aan sondaars ‘n tweede kans (hertoets) gun.

Ek dink nie Handelinge staan in kontras met die boodskap van vergifnis nie. Ananias en Saffira het immers geleentheid gehad om hul oortreding te bely,maar hulle wou nie.
Hulle sonde het ook nie daarin gelê dat hulle hulle suinig was of van die geld teruggehou het nie. Hulle kon immers self kies of hulle die grond wou verkoop,en hoeveel geld hulle wou gee.Petrus wys ook daarop dat hulle glad nie onder verpligting gestaan het om die geld aan die kerk te gee nie. Dit was tog hulle geld waarmee hulle kon doen wat hulle wou. Hulle wou die indruk skep dat hulle vroom gelowiges is wat al die geld wat hulle vir hulle grond gekry het,aan die gemeente gegee het. Hulle sonde was dus daarin geleë dat hulle vir God en die medegelowiges ‘n leuen vertel het; dat hulle die mense wou beïndruk deur voor te gee dat hulle alles gegee het terwyl hulle in hulle harte geweet het dat dit nie die waarheid is nie.
Skynheiligheid is al van vroeg af ‘n probleem vir die kerk. God hou egter niks daarvan nie. Om die waarheid te sê Hy wil dit met wortel en tak uitroei. Daarom moes die egpaar die hoogste prys betaal. Hulle was einlik soos onkruid wat tussen die koring gegroei het, of soos slegte suurdeeg wat binnekort na almal rondom hulle sou deursuur. God verhoed dit egter. Lukas gebruik ook hier dieelfde Griekse woord vir die terughou van geld as wat die Septuaginta in Josua 7:1 gebruik waar daar verwys word na Akan se laakbare daad om goedere wat aan die Here gewy was, vir homself te hou. Daardeur het die toorn van die Here teen Israel ontvlam.
    Daar is drie belangrike lesse om uit hierdie gebeure te leer.

· Die ernstigheid van hulle sonde. Petrus beklemtoon ‘n paar keer dat hulle leuen nie primêr teenoor was hom nie,maar teen die Heilige Gees (dit is teen God)en God haat skynheiligheid.

· Die belangrikheid van ‘n mens se gewete voor God. Ek dink dit is  wat Paulus(Efes.5:6-14) bedoel wanneer hy sê:”Leef dan as mense van die lig.”
      In Oos-Afrika is ‘n gesegde wat lui:” we are to live in a house without ceiling or       

      walls.” Dit is om niks tussen ons en God te laat kom nie. 

· Die gebeure leer ons ook van die belangrikheid van dissipline in die kerk. Ek dink dat die kerk baie keer ten opsigte van dissipline na die een of ander pool oorhel.

Wanneer ‘n medegelowige iets verkeerd sou doen,word daar of uitermate streng,óf uitermate laks teenoor hom of haar opgetree. ‘n Goeie algemene reël in dié verband ,is om privaat sondes privaat te hanteer en slegs openbare sondes in die openbaar aan te spreek.  
In ons dag gaan mense ook heel gemaklik met sonde om. Ons verdra en verduur ander mense in die kerk se “swakhede” soms heel gerieflik. Is dit nie dalk die rede hoekom die kerk vandag lyk soos hy lyk nie? Ons het geen krag of fut meer oor nie en laat growwe sondes maar oogluikend toe.

Lukas wil ons leer dat God nie sonde duld nie. Dit maak Hom hartseer en kwaad ons moet daarom teen mense optree wanneer ons sien dat mense in sonde volhard. Dit is ook deel van ons getuienis . Ons is tog na alles God se ambassadeurs op aarde en ons ís die integriteit van die kerk. Ons moet Sy goeie Naam beskerm. Ons moet in die Naam van die Here weerstand teen die sonde bied.
Wat maak die Christendom vir die wêreld aantreklik of anders?

Dit is maklik om na ‘n gemeente  aangetrek te word deur goeie predikers,interessante programme en pragtige fasiliteite. Belangriker egter is die getuienis wat uitgaan van ‘n gemeente waarvan die lidmate gekenmerk word deur hulle opregtheid, eerlikheid, eenheid,ruimhartigheid en liefdevolle gemeenskap.

Daardeur word die liefde,omgee en mag van God geïllustreer in die wêreld.

Stem ons standaarde ooreen met hierdie eienskappe van ‘n gesonde kerk,want God wil hê dat Sy kerk aantreklik moet wees en groei waar gelowiges bymekaar kom.
4.3 Tekens en wonders gaan egter voort. (Hand.5:12-16)
Die ongelowige lede van die volk het Jesus se volgelinge en spesifiek die apostels hoog geag,maar nog nie by hulle aangesluit voordat hulle tot bekering gekom het nie. Dalk was hulle nog bang a.g.v. die gebeure rondom Ananias en Saffira (5:12&13),maar dit kan ook dalk wees dat hulle eers die kat uit die boom wou kyk en bang was vir vervolging.

Op die oog af lyk dit of 5:13&14 mekaar weerspreek. In vers 13 lees ons dat niemand dit gewaag het om by die gemeente aan te sluit nie,terwyl 5:14 weer sê dat baie mans en vrouens hulle tog by hulle aangesluit het. Waarskynlik bedoel Lukas hier dat niemand dit gewaag het om  daar by die tempel, waar hulle by die Pilaargang van Salomo byeengekom het,by die gelowiges aan te sluit nie(5:13) Buite die tempelgronde het baie mense egter wel tot bekering gekom en by die “huiskerke/omgeegroepe” van die gemeente ingeskakel.

Die tekens en wonders waarvoor daar gebid is (Hand.4:30) vind nou plaas en Lukas maak hier van tipiese Ou Testamentiese taal gebruikas hy sê dat dit “deur die hande van die apostels” geskied (1Kon.2:25;Jer.37:2).

In 5:15 beklemtoon Lukas dat die krag wat van Petrus uitgestraal het,so groot was dat mense hul siekes op straat neergelê het sodat selfs net sy skaduwee op hulle kon val en hulle gesond kon word. Petrus word as ‘n tipiese “heilige man”  van daardie tyd uitgebeeld wat oor “bonatuurlike kragte” beskik vanweë sy intieme kontak en verhouding met God. Dit het tot gevolg gehad dat mense baie vinnig van heinde en verre na Jerusalem gestroom het om siekes en mense met onrein geeste na Petrus te bring vir genesing. En almal is gesond gemaak!!!
Hierdie wondergenesings is met ‘n spesifieke doel deur God in die Jerusalemgemeente gedoen. 

· Nuwe mense is tot die groep gelowiges aangetrek.
· Die waarheid van die apostels se prediking is daardeur bevestig.

· Dit was ‘n duidelike bewys dat die Here steeds kragtig deur die apostels gewerk het,soos wat Hy vroeër tydens Sy aardse bediening self gewerk het.

· Die uitstorting van die Heilige Gees was nie om dowe neute nie.      

Onthou ook dat genesingswonders en tekens destyds baie algemeen was.
Die tekens en wonders het nie op hierdie punt begin nie. Benewens die lam man wat by Tempelhek genees is (Hand.2), het daar tydens Jesus se aardse lewe verskeie genesings en wonders plaasgevind. Deur Jesus self,Sy volgelinge en selfs deur mense wat nié vir Jesus gevolg het nie.(Mark.9:38&39;Luk.9:49&50; 10:1,9)
Daar is egter ‘n ander uitkoms wat die tekens en wonders deur die apostels tot gevolg gehad het,wat ons baie keer miskyk.

Hand.5:16 sê spesifiek hoedat mense na Jerusalem gestroom het vir genesing en die uitdrywing van onrein geeste. Vanuit ‘n evangelisasie oogpunt is dit ongelooflik belangrik en insiggewend. Hierdie mense wat deur die krag van God genees is, het later na hulle dorpe toe teruggekeer en daar van hulle genesing en van Jesus as Messias,getuig.
Aangesien hulle waarskynlik ook van verskeie dorpies in Judea gekom het,was hulle heelwaarskynlik die grootste verspreiders van die Evangelie vanaf “Jerusalem sowel as Judea”,soos wat Jesus in 1:8 aankondig. 
Op daardie stadium was kennis van die Evangelie grootliks beperk tot Jerusalem en Galilea,in die noordelike provinsie waar Jesus se aardse bediening plaasgevind het.  

Hoedat die evangelie soos ‘n veldbrand versprei het deur die getuienis van eenvoudige gelowiges,sonder die invloedryke apostels en ander leiers se teenwoordigheid ,moenie gering geskat word nie. 

In ‘n land soos China is soortgelyke verhale van hoe die kerk gegroei het, bloot deur die getuienis van gelowiges. Die verspreiding van die evangelie daar sou vir Lukas stom geslaan het. In 30 jaar het die getal gelowiges van 1,5 miljoen tot meer as 100 miljoen gegroei. Ongeveer 20,000 tot 35,000 bekeerlinge per dag!!! In omvang veel meer as wat Lukas in sy wildste drome kon droom.
4.4 Die apostels swem stroomop vir hulle geloof. (Hand.5: 17-42)

Die apostels kon wonderwerke doen,hulle het vreesloos gepreek en God was kragtig teenwoordig in hulle lewens. Tog was hulle nie gevrywaar teen haat en vervolging nie.
Uit die aard van die saak het hulle wonderdade die aandag van die godsdienstige leierskorps in Jerusalem getrek. Lukas vertel dat dit die hoëpriesters en Sadduseërs groen van jaloesie gemaak het (5:17) Daarom die feitlike “kyk weer” van die vorige episode toe Petrus en Johannes ook voor die Joodse Raad moes verskyn (4:1-22)

· Die apostels word weer gevange geneem (5:18)

· Die apostels word die volgende dag,nadat hulle deur ‘n engel bevry is,voor die Joodse Raad gedaag (5:19-28)

· Petrus spreek die Joodse Raad toe (5:29-32)
· Die Joodse Raad beraadslaag saam,waarna hulle die apostels lyfstraf toedien,en dan weer vrylaat (5:33-42)

Sedert die vroegste tye moes die Christendom stroomop beur teen dinge soos vervolging en openlike verwerping.

Vir die apostels was dit verseker ook nie maklik om lynreg teen die bevele van die Joodse Raad in,oor Jesus te bly preek nie.Hulle het dit gewaag om met die “staatsmasjienerie” swaarde te kruis. Hulle het egter geweet waarvoor hulle hulleself inlaat,en het besef dat dit ‘n lewensgevaarlike ding was om te doen. Veral nog omdat hulle in die “hoofkwartier” van die opposisie weereens vertel het dat niemand minder nie as die Joodse Raad self medepligtig was aan die dood van Jesus. Geen wonder hulle word nie gul ontvang nie.
Petrus swig egter nie voor die geweldige druk wat nou wéér op hom en sy kollegas was nie. Hy kyk die Raad vierkantig in die oë en sê vir hulle dat die apostels meer gehoorsaam aan God as aan mense is. Daarom het hy en die ander apostels die vorige bevel tot stilswye geïgnoreer. Hy maak ook sommer gebruik van die geleentheid om die Evangelie met hulle te deel. Hy plaas weer die skuld van Jesus se kruisdood op hulle skouers en herhaal dat Jesus inderdaad die Verlosser is wat opgestaan het uit die dood en nou aan die regterhand van God sit. Petrus se woorde het die Fariseërs in die Raad woedend gemaak en hulle wou die apostels doodmaak(5:33) Boonop impliseer Petrus ook nog dat hulle glad nie die Heilige Gees in hulle lewe het nie.

‘n Gesiene rabbi,by name Gamaliël,wat tussen die jare 25-50 nC een van die leidende figure in die geledere van die Fariseërs was,het hulle egter kalmeer (5:34)Gamaliël het terloops so ‘n groot aansien onder sy tydgenote geniet dat die Misjna,’n geskrewe versameling van Joodse mondelinge tradisies uit die derde eeu nC,sê dat toe hy gesterf het,alle respek vir die wet van Moses,en daarmee saam alle reinheid onder die Jode verdwyn het. Hy maan die Joodse Raad tot nugter heid deur hulle te wys op ‘n paar ander messiaanse aanspraakmakers wat in daardie tyd maar gekom en gegaan het.
Eerstens verwys hy na Teudas (5:36),’n Jood wat homself as die messias beskou het en sowat 400 mense om hom geskaar het. In een van die geskrifte van Flavius Josefus,’n Joodse geskiedskrywer wat in daardie tyd geleef het,lees ons ook van ‘n sekere Teudas wat tydens die goewerneurskap van Cuspius Fadus (44 nC) daarop aanspraak gemaak het dat hy ‘n profetiese figuur was. 
Hy het gesê dat hy die waters van die Jordaan in twee sou kloof sodat sy volgelinge droogvoets daardeur sou stap terwyl die Romeine sou verdrink. Hy en sy volgelinge is egter deur die Romeine doodgemaak voordat hy sy planne tot uitvoering kon bring.

In 5:37 word ook verwys na Judas die Galileër. Flavius Josefus skryf dat hierdie Judas in die jaar 6nC ‘n rewolusie teen Rome gelei het toe Judea se status na dié van ‘n Romeinse provinsie verander is. Hy het gesê dat God alleen Koning is en dat mense geen belasting aan die keiser moet betaal nie. Rome het hierdie opstand egter gou onderdruk.

In die lig van hierdie twee voorbeelde vra Gamaliël nou dat die apostels losgelaat moet word. Hy sê as hulle nie van God af is nie,sal daar niks deur hulle tot stand kom nie. Aan die ander kant: as hulle aansprake waar is,dan verset die Raad hulle hulle nou teen God self (5:39&39)Dit was nie binne die raadsplan van God dat die apostels toe moes sterf nie,en die raadslede het Gamaliël se woorde ter harte geneem en ingestem om die apostels vry te laat. Eers is hulle die gebruiklike Joodse straf van nege en dertig houe vir hulle ernstige oortreding toegedien. Hulle word ook belet om weer in die openbaar oor Jesus te praat (5:40)

Weliswaar het die apostels ‘n drag slae gekry – wat op sigself glad nie ‘n grap was nie,en waarop hulle nogal trots was. Maar hoe het jy hulle tot nou toe leer ken ? Natuurlik,gedryf deur die Heilige Gees, kan hulle nie stilbly nie!!!! 
GROEPSOOREENKOMS

Hierdie Groepsooreenkoms gee die basiese reëls op grond waarvan julle omgeegroep funksioneer.  Dit kan by elke byeenkoms gelees word.

	Ons doel
	Om saam met mekaar geestelik te groei deur ‘n gesonde omgeegroep te help vestig.

	Bywoning van groep
	Ons byeenkomste is ‘n prioriteit (ek sal laat weet as ek laat is of nie kan kom nie)

	Veilige omgewing
	Ons byeenkomste is ‘n veilige plek waar mense met vrymoedigheid kan sê wat op hul hart is.  Ons sal nie vinnige antwoorde gee, gou oordeel of  maklike oplossings probeer gee nie.

	Vertroulik
	Alles wat in ons groep gesê word is streng vertroulik en sal met niemand buite die groep bespreek word nie.

	Geestelike groei
	Ek gee die groeplede toestemming om my te help om ‘n gesonde, gebalanseerde geestelike lewe tot eer van God te lei.

	Verwelkom nuwelinge
	Ek onderneem om vriende wat by die groepsbyeenkomste kan baat, uit te nooi en om nuwelinge hartlik te ontvang.

	Bou verhoudings
	Ek sal oop wees daarvoor om die ander groeplede te leer ken, myself vir hulle oop te stel en gereeld vir hulle te bid.


RIGLYNE VIR OMGEEGROEP BYEENKOMS

1. Lofprysing:  Sing ‘n lied of twee.

2. Beweeg nader aan mekaar:  Gee aan elke persoon kans om te vertel van die afgelope week se laagtepunte en hoogtepunte.

3. Gebed: Doen voorbidding vir mekaar en al die omgeegroepe.
4. Lees die groepsooreenkoms hardop.

 5. Woord: 

Handelinge 5:1-42
5.1 Hoe val satan die kerk vandag nog aan?
5.2 Watter growwe sondes laat ons vandag maar toe in die gemeente?
5.3 Wat is die getuieniswaarde vandag daarvan om met mense die kragtige werk      van God in jou eie lewe te deel?
5.4 Hoe ver sal jy gaan terwille van die Evangelie? ‘n Moslem wat vir Jesus aannneem verloor byvoorbeeld sy/haar hele familie of gesin en word deur hulle verwerp!!

5.5 Moes jy ook al onlangs stroomop swem vir jou geloof in Jesus Christus?

6.Gebed:  Gee geleentheid vir gebed. Kom ons bid vir voortdurende groei in die gemeente en die kerk van Jesus Christus.
7.Maak die tyd en plek van volgende week se byeenkoms vas.

